IOAN FEDYDDIWR
-
gan Catrin Roberts
Cefndir Beiblaidd:
Mathew 3:1-12; Marc 1:1-8; Luc 3:1-18; Ioan 1:15-28

Cymeriadau:
Dyn busnes. 

Casglwr Trethi. 

Milwr. 

Pharisead. 

Ioan Fedyddiwr (Bydd llais Ioan Fedyddiwr i’w glywed, ond fydd y cymeriad ddim yn ymddangos ar y llwyfan)

Offer:

Unrhyw beth i gyfleu gwaith y cymeriadau

(Y pedwar cymeriad ymlaen ac yn cyfarch ei gilydd)

Dyn Busnes:
Tyrfa dda heddiw.

Milwr:
Oes wir. Bron i mi fethu â dod.  Roedd y capten wedi gofyn am adroddiad gen i.  Mae o’n actio fel sarjant major go iawn!

Casglwr Trethi:
Roeddwn i wedi gobeithio cyrraedd yn gynt hefyd. Ond roedd tri pysgotwr wedi methu talu eu dyledion mewn pryd.  Roedd yn rhaid i mi fynd i’w gweld nhw.

Pharisead:

(yn hunangyfiawn ac yn bwysig) 



Rhaid gwneud yn siŵr bod Duw yn cael lle cyn popeth arall. Rydw i’n codi am 5 y bore er mwyn darllen yr Ysgrifau Sanctaidd.

Dyn busnes:
Nid pawb sy’n gallu fforddio gwneud hynny. Roedd yn rhaid i mi orffen pobi’r bara cyn dod yma!

Milwr:
Mae pawb wedi cyrraedd.  Dyna sy’n bwysig.  Gobeithio bod Ioan Fedyddiwr on form heddiw.

Casglwr Trethi:
Chlywais i erioed bregethwr cystal.  Rydw i wedi dechrau meddwl mai Ioan ydy’r un rydyn ni wedi bod yn ei ddisgwyl ers canrifoedd.

Dyn Busnes:
Beth?  Y Meseia?

Pharisead:
Rydw i wedi bod yn meddwl hynny hefyd.  Mab y Dyn yn dod aton ni, yn llawn tân, yn llefaru gair Duw, yn dod i farnu’r cenhedloedd annheilwng ac yn dyrchafu ei bobl ei hun – ni’r Iddewon (gwenu, ac yn bowio)

Casgwr Trethi:
Sh!  Dyma fo. Piti na fyddai’n gwisgo rhywbeth gwell na’r dillad blew camel a’r belt lledr yna.

Milwr:
maen nhw’n dweud mai dyna ydy dillad proffwyd go iawn. Dim ond proffwyd fyddai’n gwisgo fel yna.

Ioan:
(y llais yn unig) 



“Llais yn gweiddi'n uchel yn yr anialwch,




‘Paratowch y ffordd i'r Arglwydd ddod!




Gwnewch y llwybrau’n syth iddo!




Bydd pob dyffryn yn cael ei lenwi,




pob mynydd a bryn yn cael ei lefelu.




Bydd y ffyrdd troellog yn cael eu gwneud yn syth,




a’r lonydd anwastad yn cael eu gwneud yn llyfn.




Bydd y ddynoliaeth gyfan yn gweld Duw yn achub.’”

Pharisead:
Amen ac Amen.  Meddyliwch – Duw yn achub ni i gyd. Gwynfyd. Nefoedd i bobl Dduw.  Mae Ioan  yn dweud y gwir bob amser.

Ioan:
“Dych chi fel nythaid o nadroedd!  Pwy sydd wedi'ch rhybuddio chi i ddianc rhag y gosb sy’n mynd i ddod?  Rhaid i chi ddangos yn y ffordd dych chi’n byw eich bod wedi newid go iawn.  A pheidiwch â meddwl eich bod chi’n saff drwy ddweud, ‘Abraham ydy’n tad ni.’  Gallai Duw droi’r cerrig yma sydd ar lawr yn blant i Abraham!  Mae bwyell barn Duw yn barod i dorri’r gwreiddiau i ffwrdd! Bydd pob coeden heb ffrwyth da yn tyfu arni yn cael ei thorri i lawr a'i thaflu i'r tân!”
Pharisead:
O am cheek!  Pwy mae o’n galw’n nythaid o nadroedd!  Rydw i’n cadw’r deddfau. Rydw i’n blentyn i Abraham.  Nid fi sy angen clywed geiriau fel hyn – ond y nhw!  Pawb sy ddim yn Iddewon. Pawb sy ddim yn rhan o’r genedl etholedig!

Dyn busnes:
Roeddwn i’n meddwl bod Ioan yn dweud y gwir bob amser! (Chwerthin)  Rwyt ti a’r crefyddwyr eraill wedi cael clywed y gwir plaen heddiw!

Ioan: 
”Os oes gynnoch chi ddwy got, rhowch un ohonyn nhw i berson tlawd sydd heb un o gwbl.  A gwnewch yr un fath gyda bwyd.”

Pharisead:
O!  A dyna neges i ti, gyfaill. Ti sy â digon o fwyd yn dy siop, ac yn gallu fforddio prynu dwy got.  Beth sy gen ti i’w ddweud rŵan?

Dyn busnes:
Mae o’n siarad am bobl gyfoethog, nid pobl gyffredin fel fi.

Casglwr Trethi:
Nac ydy – “pwy bynnag sy â digon o fwyd” ddwedodd o. Ac mae gen ti ddigon o fwyd.

Pharisead:
A ti hefyd!

Casglwr Trethi:
Sh!  

(yn galw allan) 

Athro!  Oes gen ti neges i ni, gasglwyr trethi?

Ioan:
“Peidio casglu mwy o arian nag y dylech chi”

(Y Casglwr Trethi i ddangos sioc a dicter)

Dyn busnes:
Pwy sy’n hoffi’r gwir rŵan?  Mae Ioan yn gwybod amdanat ti, gyfaill. Mae’n gwybod am dy gelc bach cyfrinachol di.

Casglwr Trethi:
Pa hawl sy ganddo fo i ddweud hynny!  Rhaid i bawb fyw, ac mae cyflog casglwyr trethi yn isel. Dydyn ni ddim yn cael y minimum wage hyd yn oed.

Ioan:
“Chi filwyr,  peidiwch â dwyn arian oddi ar bobl, a pheidiwch â chyhuddo pobl ar gam er mwyn gwneud arian.  Byddwch yn fodlon ar eich cyflog.”

Milwr:
Ond dydw i ddim yn cyhuddo pobl ar gam fel rhai milwyr.

Pharisead:
Na, ond rydw i’n siŵr dy fod ti’n dwyn weithiau.

Milwr:
Dim ond achos bod hynny yn un o perks y swydd. Twt, rydw i wedi cael digon. Rydw i’n mynd.

Dyn busnes:
Na.  Aros!  Mae gan Ioan fwy i’w ddweud.

Ioan:
Nid fi ydy’r Meseia.  Ac nid Elias ydw i ychwaith.  “Dŵr dw i’n    ei ddefnyddio i'ch bedyddio chi.  Ond mae un mwy na fi yn dod yn fuan – rhywun sydd mor bwysig, fyddwn i ddim yn deilwng o fod yn gaethwas sy’n datod carrai ei sandalau hyd yn oed!”   

Casglwr Trethi:
Dyna ni’n anghywir eto. Nid fo ydy’r Meseia.

Milwr:
Na. Ond efallai bod o’n dweud wrthon ni am edifarhau achos bod y Meseia yn mynd i ddod yn fuan.
Pharisead:
Rubbish!  Rydw i wedi newid fy meddwl. Siarad drwy ei het mae Ioan Fedyddiwr, nid dweud y gwir!

Dyn busnes:
Wel.  Rydw i am fynd ymlaen i gael fy medyddio.  Mae Ioan yn iawn.  Rydw i yn hunanol.

Casglwr Trethi:
Rydw i’n dod hefyd. Rydw i wedi bod yn anonest, ac mae’n ddrwg gen i am hynny.

Milwr:
Rhaid i mi stopio dwyn hefyd. Rydw i am ddod gyda chi.


(troi at y Pharisead)


Wyt ti am ddod?

Pharisead:
Fi?  Un o’r Phariseaid angen mynd at y poser yna am faddeuant?  Rydw i’n iawn gyda Duw.


(y tri cyntaf yn gadael un ffordd, a’r Pharisead yn mynd i gyfeiriad arall)

Ioan:
Bydd hwnnw yn eich bedyddio chi gyda'r Ysbryd Glân a gyda thân.  Mae ganddo fforch nithio yn ei law i wahanu’r grawn a’r us. Bydd yn clirio'r llawr dyrnu, yn casglu'r gwenith i'w ysgubor ac yn llosgi'r us mewn tân sydd byth yn diffodd…  
Edrychwch! Oen Duw…

